
A Ş I Q   H Ü S E Y N   C A V A N 

B A Y A T I L A R 

 

 

Aşığam, elçi mǝni, 

Gözǝldir elçi mǝni. 

Öz sevdiyim bir qıza 

Göndǝrin elçi mǝni. 

 

Burdan dörd bacı keçdi, 

Baxdı qıyqacı keçdi. 

Ömrüm bǝhǝrsiz oldu, 

Günlǝrim acı keçdi. 

 

Torpaqda ac olmaya, 

İnsandan bac almaya. 

Elǝ dünya yarana, 

İnsanlar qocalmaya. 

 

Şana saçda olaydım, 

Sürmǝ qaşda olaydım. 

Sinnim geri dönǝydi, 

On beş yaşda olaydım. 

 

Mǝn aşiqǝm, ay xumar, 

Gecǝ sǝrxoş, ay xumar. 

Sevgilim cavab vermǝz, 

A yatır xumar-xumar. 

 

Aşıq, nǝ gözǝl yazdı, 

Mirzǝlǝr gözǝl yazdı, 

Qumru kimi danışan 

Sinǝndǝ telli sazdı. 

 

Aşıq Gǝrmǝduzludu 

Sözü şirin, duzludu. 



Mǝclisi göylǝr kimi 

Ülkǝrli, ulduzludu. 

 

Mǝn aşiqǝm, dǝrindi, 

Külü bağdan dǝr indi, 

Bǝlǝdçim kor taleyim, 

Düşdüm, quyu dǝrindi. 

 

Xǝbǝr verin Gülxara, 

Geyinmǝsin gül-xara. 

Aşiqi nakam getdi, 

Qismǝt oldu gül xara. 

 

Aşıq, adın şirindi, 

Fǝrhad dostu Şirindi. 

Dostdan dosta gǝlǝn pay 

Beçǝ baldan şirindi. 

 

 

G Ə R A Y L I L A R 

 

YAR NECƏ OLDU? 

 

 

Bulaq, sǝndǝn xǝbǝr alım, 

Söylǝ görüm, yar necoldu? 

Günǝş üzlü, ay camallı, 

Qǝddi qǝlǝmkar necoldu? 

 

İtirmişǝm bir maralım, 

Kǝsilib sǝbri-qǝrarım. 

Sǝndǝn bir söz xǝbǝr alım, 

Söylǝ biilqar necoldu? 

 

Aramızda sǝn ol, hǝkǝm, 

Atasız, qardaşsız, tǝkǝm. 

İtkin gedǝn o baxtıkǝm, 



Ağ sinǝsi qar, necoldu? 

 

Eşidin, Aşıq Cavanam, 

Nǝ atam var, nǝ dǝ anam... 

Vǝtǝndǝn odur nişanam, 

Bilmǝm o yar necoldu? 

 

 

VAR OLSUN ELLƏRİN SƏNİN 

 

Tökülübdür ağ buxağa 

Xurmayı tellǝrin sǝnin. 

Yaraşır qaymaq dodağa, 

Şirindir dillǝrin sǝnin. 

 

Düşmǝsin ellǝri dǝrdǝ, 

Qǝm qalmasın könüllǝrdǝ, 

Gǝzir dilsiz pǝrdǝlǝrdǝ. 

Sǝnǝtkar ǝllǝrin sǝnin. 

 

Hüseyn oxur zildǝ, bǝmdǝ, 

Qalmasın könüllǝr qǝmdǝ. 

El sözlǝri var sinǝmdǝ, 

Var olsun ellǝrin sǝnin. 

 

 

AĞRIN ALIM 

 

Ay qabaqlı, hilal qaşlı, 

Qumral gözlü, ağrın alım! 

Ceyran kimi şux baxışlı, 

İşvǝ-nazlı, ağrın alım! 

 

Gözǝl keçǝn illǝr kimi, 

Rǝngi solmaz güllǝr kimi, 

Oxuyan bülbüllǝr kimi, 

Xoş avazlı, ağrın alım! 



 

Ey şǝrǝfli, namuslu qız, 

Ürǝyi pak, qǝlbi tǝmiz, 

Min çiçǝyin birini üz, 

Solmaz yazlı, ağrın alım! 

 

Nǝ vara, şöhrǝtǝ alçal, 

Sevgilinlǝ qoşa qocal! 

Öz yarına min nǝğmǝ çal, 

Telli sazlı, ağrın alım! 

 

Cavan Hüseyn edir dilǝk,  

Sizsiz hǝyat nǝyǝ gǝrǝk. 

Sǝni görǝn tǝmiz ürǝk, 

Coşub yazdı, ağrın alım! 

 

 

EYLƏR 

(Cığalı gǝraylı) 

 

Mǝhǝbbǝt sarayı uçsa, 

Qǝlb alışar, dil vay eylǝr. 

Könül pǝrvazlanıb uçsa, 

Gǝzǝr yarını, 

Vǝfadarını, 

Öz dildarını, 

Tapammasa, dil vay eylǝr. 

 

Aşıq yarını görmǝsǝ, 

Siyah saçların hörmǝsǝ, 

Açılan gülün dǝrmǝsǝ, 

Gül tökülǝr, 

Əğyar gülǝr, 

Bel bükülǝr, 

Cığa ağlar, tel vay eylǝr. 

 

Ovçu itirsǝ maralı, 



Kǝsilǝr sǝbri-qǝrarı. 

Dağdan-daşdan xǝbǝr alı, 

Ürǝyi yanar, 

Yarını anar, 

Dǝrdli qanar, 

Çǝmǝn sızlar, çöl vay eylǝr, 

 

Mǝhǝbbǝtin tamı balsa, 

Aşığın ağrını alsa, 

Yar yarına hǝsrǝt qalsa, 

Saz da ağlar, 

Söz dǝ ağlar, 

Göz dǝ ağlar, 

Gözdǝn axan sel vay eylǝr. 

 

Hicran yaşı dǝrin gǝlsǝ, 

Mǝhǝbbǝti iki bölsǝ. 

Cavan Hüseyn nakam ölsǝ, 

Çaylar çağlar, 

Dost soraqlar, 

Yarı ağlar, 

Heyf, deyib el vay eylǝr. 

 

 

DE, DAĞLARIN BU ÇAĞINDAN 

 

Aşıq, götür telli sazı, 

De, dağların bu çağından, 

Eşidilsin xoş avazın 

Xaçbulağın yaylağından. 

 

Bax, qartallı qayalara. 

Bǝzǝkdir ulu dağlara, 

Göz vururlar buludlara  

Yurdumun hǝr bucağından. 

 

Tǝbiǝtin budur halı, 



Güneylǝrǝ sǝrib xalı, 

Boz tǝpǝlǝr örtüb şalı, 

Doymaq olmur növrağından. 

 

Kǝmǝrqaya, Eynallıdüz, 

Durubdur sǝnnǝn üzbǝüz, 

Sızıldaşan zǝnburu süz, 

Bal süzülür "caynağından". 

 

Yaxlıçuxur, Gilli bulaq, 

Kǝpǝzǝ çıx, Göy gölǝ bax, 

Gǝzmǝyinǝn olmaz doymaq, 

Azǝrbaycan torpağından. 

 

Sarıyaldan gǝl Qoşqara, 

Hörmǝt eylǝr sǝnǝtkara. 

Gözlǝ, düşmǝ boran-qara, 

Çıx dağların sınağından. 

 

Cavan Hüseyn, avazın xoş, 

Zildǝn oxu, ürǝkdǝn coş, 

Şe`r dǝ yaz, nǝğmǝ dǝ qoş, 

Dürr süzülsün dodağından. 

 

 

DAĞLAR 

 

Nǝ gözǝlsǝn, sǝfalısan, 

Solmasın gülzarın, dağlar! 

Yaxşı dost tǝk vǝfalısan, 

Pozulmaz ilqarın, dağlar! 

 

Yaz olanda qarın ǝrir, 

Köksün gülzara döndǝrir, 

Xǝstǝlǝrǝ şǝfa verir, 

Sǝrin buzun, qarın, dağlar! 

 



Şǝlalǝli qoca Tǝrtǝr, 

Xaçın çayı, dǝli Qarqar, 

Cǝbinindǝn axan tǝrlǝr, 

Coşdurur çayların, dağlar! 

 

Qoşqar, Kǝpǝz, Murğuz, Mrov... 

Qaşlarından getmir qrov, 

Dǝli dağdan qalxanda ov, 

İzlǝr ovçuların, dağlar! 

 

Öyrǝnmişǝm Əlǝsgǝrdǝn, 

Yazıram sinǝdǝftǝrdǝn, 

Cavan Hüseyn hǝrdǝn-hǝrdǝn, 

Yazır öz ǝş`arın, dağlar! 

 

 

Q O Ş M A L A R 

 

MƏHƏBBƏT 

 

Bülbülün qǝlbindǝn silinib getmǝz, 

Gülşǝn mǝhǝbbǝti, gül mǝhǝbbǝti. 

Aşığın heç zaman düşmǝz dilindǝn, 

Vǝtǝn mǝhǝbbǝti, el mǝhǝbbǝti! 

 

Vurğunuyam sakit axan suların, 

Azad dilǝklǝrin, saf duyğuların, 

Dostlar qǝlbindǝki eşqin, ilqarın, 

Getmǝz ürǝyimdǝn bil, mǝhǝbbǝti! 

 

Mǝn özüm Fǝrhadam, vǝtǝnim Şirin, 

Qoynumda bǝslǝdim mǝn şirin-şirin, 

Qǝnddǝn dǝ şirindir, baldan da şirin, 

Ana mǝhǝbbǝti, dil mǝhǝbbǝti! 

 

Könül ağlasa da, yada baş ǝymǝz, 

Yad verǝn atlası, xaranı geymǝz, 



Mǝhǝbbǝt aşiqi heç zaman demǝz, 

Hüseyn, ürǝyindǝn sil mǝhǝbbǝti! 

 

 

OĞUL 

 

Gǝl atanın sözlǝrinǝ qulaq as, 

Yetir ǝsrlǝrǝ sǝn diqqǝt, oğul, 

Unutma ki, biz qonağıq dünyada, 

Ömrümüzdǝn gedir hǝr saat, oğul. 

 

Qiymǝtli vaxtların getmǝsin boşa, 

Kamil sǝnǝtkar ol, hǝmişǝ yaşa, 

Namusla ömrünü vergilǝn başa, 

El sǝnǝ bǝslǝsin mǝhǝbbǝt, oğul. 

 

Sǝn ya bir alim ol, ya bir sǝnǝtkar, 

Öyün sǝnǝtinlǝ eylǝ iftixar, 

Yazıb-yaratdığın qalsın yadigar, 

Yaşadar insanı, iş, sǝnǝt oğul.  

 

Xalqın sevsin sǝni öz oğlu kimi, 

Öz ürǝyi kimi, öz ağlı kimi, 

İgid Babǝk kimi, Koroğlu kimi, 

Olsun ürǝyindǝ mǝtanǝt, oğul. 

 

Dağılmasın fikrin, çaşmasın huşun 

Bir işi başlasan ǝzǝldǝn düşün, 

Mǝzǝmmǝt etmǝsin sǝni tay-tuşun, 

Olma dost yanında xǝcalǝt, oğul. 

 

Aşıq Hüseyn deyǝr, gǝlǝcǝk sabah, 

Sabahın nǝbzini tut, ol bir cǝrrah, 

Bilmǝzǝ yol göstǝr, olgilǝn hǝmrah, 

Saxla bu sözümü ǝmanǝt, oğul. 

 

 



DÜNYADA 

 

Çırpınma ürǝyim, döyünmǝ qǝlbim, 

Kiçilmǝ düşmǝnǝ, ǝyilmǝ yada! 

Odlar ölkǝsinin ucalıb başı, 

Deyilir şöhrǝti bütün dünyada. 

 

Ah çǝkmǝ, qǝm yemǝ, çox baxma yola, 

Ağlama, sızlama, eylǝmǝ nala, 

Çox çǝkmǝz yetǝrsǝn yenǝ vüsala, 

Dǝrdin artıb olmaz hǝddǝn ziyada. 

 

Parçalanma ürǝk, yaralanma sǝn, 

Tǝzǝ bütövlǝndin, parçalanma sǝn, 

Vǝfalı dostundan aralanma sǝn, 

Dolan arxasınca, dolan piyada! 

 

Çǝtindir ölümdǝn, yaman ayrılıq, 

Eylǝdi qǝddimi kaman ayrılıq, 

Sıxsa da Hüseyni zaman, ayrılıq, 

Dostundan ǝl çǝkmǝz, dönmǝz nǝbada! 

 

 

VAR 

 

Aydınlıqdan qaçan, kölgǝdǝ itǝn, 

Qaranlıqda kolda yatanlar da var, 

Mǝqsǝdsiz yaşayıb, ǝyri yol tutan, 

Ümmana daş-torpaq atanlar da var. 

 

Düz getmǝyǝn hǝqiqǝtin yoluyla 

İşlǝmǝyǝn öz yurdunda eliylǝ, 

Vicdanını, namusunu ǝliylǝ 

Özü tǝk nadana satanlar da var. 

 

Bilmir ismǝtini, bilmir arını, 

Salır ayaq altda öz vüqarını, 



Verib özgǝlǝrǝ ixtiyarını, 

Özgǝ ǝtǝyindǝn tutanlar da var. 

 

Lal xoruz tǝk vǝ`dǝsindǝ banlamır 

Pis işindǝ öz-özünü danlamır, 

İndiyǝdǝk anlamayıb anlamır, 

Boş danışıb, ara qatanlar da var. 

 

Ətirli güllǝri üzmǝk istǝyǝn 

Üzüb yaxasına düzmǝk istǝyǝn, 

Qǝvvaslıq bilmǝyǝn, üzmǝk istǝyǝn, 

Hüseyn, ümmanlarda batanlar da var. 

 

 

YAR ÜZMƏ, ÜZMƏ 

(Qoşa yarpaq) 

 

Oldum dilşikǝstǝ, ey boyu bǝstǝ, 

Əlim ǝtǝyindǝ, yar, üzmǝ, üzmǝ. 

Nǝdir sinǝn üstǝ, lǝblǝri püstǝ, 

Mürvǝt et canımı, yar üzmǝ, üzmǝ. 

 

Dǝrmansız bimaram, yar, intizaram, 

Könül tutmur aram, sǝndǝdir çaram. 

Mǝn dǝ günahkaram, nǝ qǝdǝr varam, 

Qoy baxsın gözlǝrin, yar üzmǝ, üzmǝ. 

 

Mǝ`nalar mǝ`nası, gözǝllǝr xası, 

Min dǝrdin davası, könül bǝnnası, 

Hüseyndir, qadası var tǝmǝnnası, 

Eşqin dǝryasında, yar üzmǝ, üzmǝ. 

 

 

ÇİÇƏKDƏN DƏ GÖZƏLSƏN 

 

Yarın sinǝsindǝ bir dǝstǝ çiçǝk, 

Yarı nǝrgiz, yarı qönçǝ, yarı gül. 



Çiçǝkdǝn dǝ, nǝrgizdǝn dǝ yar göyçǝk, 

Xoş halına kimin vardı yarı gül. 

 

Qızılgül cananın al yanağıdır, 

Nazik yarpaqları qǝmi dağıdır, 

Ağ gül gözlǝrinin tǝr buxağıdır, 

Gülǝr üzlǝr heç olmasın sarı gül. 

 

Güldü yaraşığı bağça-bağların, 

Xaldı yaraşığı ağ buxaqların, 

Yardı yaraşığı gen otaqların, 

Cavan Hüseyn çǝkir intizarı, gül. 

 

 

GÖZƏL 

 

Mǝnim qǝlbim cığaradan nazikdir 

Mürvǝt et, sinǝmi dağlama, gözǝl! 

Hǝsrǝtindǝn könlüm ǝzik-ǝzikdir 

Duz sǝpib yaramı bağlama, gözǝl! 

 

Əzǝldǝn vurğunam lalǝ üzlǝrǝ, 

Süzgün baxışlara, şǝhla gözlǝrǝ, 

Qoy sǝnin başağrın gǝlsin bizlǝrǝ, 

Ah çǝkib, yaş töküb ağlama, gözǝl! 

 

Sǝn Cavan Hüseyn de, mǝn dǝ can deyim, 

Olmuşam hüsnünǝ bir heyran deyim, 

Sǝnin gözlǝrinǝ mǝn qurban deyim, 

Kǝs sinǝm üstündǝ, saxlama gözǝl! 

 

 

ÇƏTİNDİR 

 

Dinlǝyin ürǝyim, ǝziz dostlarım, 

Qǝlbim inlǝr, dil yarası çǝtindir, 

Qılınc kǝssǝ, güllǝ dǝysǝ sağalar, 



Heç sağalmaz dil yarası, çǝtindir. 

 

Qanlar axır ürǝyimdǝn yarasız, 

Tez yetirin ǝhvalımı yara siz, 

Dǝrdli sinǝm cǝrrah kimi yarasız, 

Görǝsiz ki, sol yarası, çǝtindir. 

 

Namǝrdlǝrdǝn mǝrdǝ yara yetişsǝ, 

Tǝrlanın şikarı sara yetişsǝ, 

Ətirli qönçǝlǝr xara yetişsǝ, 

Bülbül üçün gül yarası çǝtindir. 

 

Kǝlǝ-kötür yollarını düzǝldim, 

Vǝtǝn üçün ağ gül gǝzib izlǝdim, 

Kimsǝyǝ demǝdim, dǝrdim gizlǝdim, 

Sinǝm üstǝ mil yarası çǝtindir. 

 

Cavan Hüseyn yetsǝ yar şirin yara, 

Lütf eylǝr lǝbindǝn yar şirin yara. 

Qövr edir qǝlbimdǝ yar şirin yara, 

Dözǝ bilmǝm il yarası çǝtindir. 

 

 

GÜLƏRMİŞ 

 

Taleyi xoş insan gǝlsǝ dünyaya, 

Onun gǝtirdiyi dövran gülǝrmiş. 

Loğman gǝlsǝ bir xǝstǝnin yanına, 

Xǝstǝ sağalarmış, loğman gülǝrmiş. 

 

Hǝr kimin dünyada taleyi gülsǝ, 

Sinǝsindǝn lǝ`lü-gövhǝr süzülsǝ. 

Azad günlǝrinin qǝdrini bilsǝ, 

Dövran sevinǝrmiş, zaman gülǝrmiş. 

  

Sǝn heç vaxt dünyada gülmǝ bir kǝsǝ, 

Namǝrdlǝr istǝyǝr basdığın kǝsǝ. 



Zamanǝ bǝd gǝlib mǝrdlǝr büdrǝsǝ, 

Namǝrdlǝr ǝl çalıb yaman gülǝrmiş. 

 

Qafil olma, könül, xoş günlǝr ara! 

Eşqini verginǝn doğma diyara, 

Bir ox düzgün gedib dǝysǝ şikara, 

Sǝyyad sevinǝrmiş, kaman gülǝrmiş. 

 

Hüseyn, sǝn dağların zirvǝsindǝn aş, 

Döyüş meydanına hünǝrlǝ yanaş, 

Kömǝk elǝmǝsǝ qardaşa-qardaş, 

Kǝnardan ǝl çalıb düşman gülǝrmiş. 

 

 

ƏMANƏTİ 

 

Ey müqǝddǝs Vǝtǝn, ey ana torpaq, 

Ürǝyim sǝnindir, al ǝmanǝti, 

Bir cüt körpǝm qalır sǝndǝ yadigar, 

Tapşırıram sǝnǝ, bil ǝmanǝti. 

 

Kimdir mǝnim kimi kǝnar elindǝn, 

Ayrı düşǝn günün sanar elindǝn. 

Bülbül ayrı düşǝr qönçǝ gülündǝn 

O bağ ǝmanǝti, gül ǝmanǝti. 

 

Əhdim budur: yar çırağı sönmǝsin, 

Özgǝ bülbül dal budağa qonmasın, 

Yara tapşır - hǝr sözǝ inanmasın, 

Dodaq ǝmanǝti, dil ǝmanǝti. 

 

O da getsin öz dostunu arasın, 

Tez sağaltsın ürǝyinin yarasın, 

Saçlarını sığallasın, darasın. 

Ay qabaqda cığa tel ǝmanǝti. 

 

Çǝkǝrǝm uzaqda mǝn intizarı, 



Ölüncǝ unutmam o düz ilqarı, 

Hüseynin dostuna var e`tibarı, 

Yetirǝcǝk sǝnǝ, al ǝmanǝti. 

 

 

ŞİRİNDİR 

 

Sirri bilinmǝyǝn zülmǝt gecǝnin 

Rö`yası da, sǝhǝri dǝ şirindir. 

Yar yolunda şirin candan keçǝnin 

Sevinci dǝ, qǝhǝri dǝ şirindir. 

 

Şǝkǝrdǝn alınıb mǝhǝbbǝt tamı, 

Baldan süzülübdür vüsalın camı. 

Kǝsib yolum, töksǝ qanım haramı, 

Al qanımın cövhǝri dǝ şirindir. 

 

Cavan Hüseyn pozmaz ǝhdin-peymanın, 

İtirmǝz şöhrǝtin, itirmǝz şanın. 

Acının, şirinin dadıbdır tamın, 

Dostun mǝnǝ zǝhǝri dǝ şirindir. 

 

 

QUMRAN GÖZLƏRİNİN QURBANI OLUM 

 

Mahir ovçu kimi mǝni izlǝyǝn, 

Qumral gözlǝrinin qurbanı olum. 

Saxta baxışlardan mǝni gözlǝyǝn, 

İşvǝ-nazlarının qurbanı olum. 

 

Varmı sǝnin kimi solmayan çiçǝk, 

Əbrişim cığalı, qanavuz birçǝk? 

Doğra mǝni, tikǝ-tikǝ şişǝ çǝk, 

Bişir, gözlǝrinin qurbanı olum. 

 

Cavan Hüseyn doymaz saf mǝhǝbbǝtdǝn, 

Gǝl qurtar aşiqi qǝmdǝn, möhnǝtdǝn. 



Beçǝnin balından, nabatdan, qǝnddǝn 

Şirin sözlǝrinin qurbanı olum. 

 

 

BƏXTƏVƏR 

 

Çǝkilib, qüdrǝtdǝn qaşların, gözǝl, 

Kimin olacaqsan yarı, bǝxtǝvǝr? 

Tökülüb gǝrdǝnǝ ipǝk saçların 

Kim hörübdü o saçları, bǝxtǝvǝr? 

 

Tǝzǝcǝ qönçǝdǝn çıxıb yanağın, 

Şox salıb gǝrdǝnǝ büllür buxağım. 

Nǝ şirindi dilin, qaymaq dodağın, 

Şan çǝkibdi yǝqin arı, bǝxtǝvǝr! 

 

Sǝnin mǝrmǝr sinǝn kağızdan ağdı, 

Baxışın qǝlbimdǝ düyündü, dağdı, 

Qoynun bir bahardı, meyvǝli bağdı, 

Becǝribsǝn şirin barı, bǝxtǝvǝr! 

 

Aydırmı camalın, gündürmü üzün? 

Sǝnsǝnmi işığı gecǝ-gündüzün? 

Oynatma qaşların, süzdürmǝ gözün, 

Tǝ`nǝ vurma bizǝ barı, bǝxtǝvǝr! 

 

Tǝbiǝtdǝn nǝ gözǝl pay alıbsan, 

Odur el içindǝ sǝn ucalıbsan. 

Gün kimi dünyaya işıq salıbsan, 

Nurun tutub hǝr diyarı, bǝxtǝvǝr! 

 

Gözǝldir dünyada düz ilqar, vǝfa. 

Yar yarın yolunda çox çǝkǝr cǝfa, 

Yetişib vüsala, sürǝrlǝr sǝfa. 

Möhkǝm olsa düz ilqarı, bǝxtǝvǝr! 

 

Yanağından axan gilabdı, tǝrdi? 



Buxağın gül kimi nǝ tǝzǝ-tǝrdi, 

Sǝni sevǝn kǝsin olarmı dǝrdi, 

Hüseyn sevir sǝntǝk yarı, bǝxtǝvǝr. 

 

 

BAXDI TƏRSİNƏ 

 

Gözǝllǝr gözǝli, mǝlǝklǝr xası 

Qǝzǝblǝ üzümǝ baxdı tǝrsinǝ. 

Deyǝsǝn aşıqdan var tǝmannası, 

Mücganın sinǝmǝ çaxdı tǝrsinǝ. 

 

Yandırdı cismimi eşqin fǝrağı, 

Şam kimi ǝridi qǝlbimin yağı. 

Sevinc yaşlarılǝ çeşmim bulağı 

Piyalǝtǝk dolub axdı tǝrsinǝ. 

 

Kimsǝ eşitmǝdi qǝlbim harayın, 

Zimistan eylǝdi könlümün yayın. 

O bimürvǝt mǝhǝbbǝtin sarayın 

Əğyarlar ǝlilǝ yıxdı tǝrsinǝ. 

 

Olmadı aşığın bircǝ pǝnahı, 

Göylǝrǝ ucaldı fǝryadı, ahı. 

Eşqin leylasına gözǝllǝr şahı, 

Min ǝzab vermǝyǝ çıxdı tǝrsinǝ. 

 

Cavan Hüseynin açılmadı sǝhǝri, 

Boğdu ilhamını sevinc qǝhǝri. 

Lǝblǝrindǝn lütf eylǝdi zǝhǝri, 

Vüsalın camına sıxdı tǝrsinǝ. 

 

 

NAKAM ÖLMƏRƏM 

 

Döyüşlǝrdǝ bǝrkimişǝm, bişmişǝm, 

Qorxu nǝdir, ölüm nǝdir, bilmǝrǝm. 



Anamın südünǝ mǝn and içmişǝm, 

Vǝtǝn adın ürǝyimdǝn silmǝrǝm. 

 

Azadlıq uğrunda qanım tökülsǝ, 

Mǝzarımın üstdǝn yollar çǝkilsǝ, 

Saçlarım ağarsa, belim bükülsǝ, 

Düşmǝnǝ baş ǝyib sǝcdǝ qılmaram. 

 

Şirin arzularım yerin almasa, 

Vǝtǝnim zillǝtdǝn azad olmasa, 

Xalqım sevinmǝsǝ, elim gülmǝsǝ, 

Ürǝkdǝn şad olub mǝn dǝ gülmǝrǝm. 

 

Şǝfǝq olub ürǝklǝrǝ töküllǝm, 

Çinar olub yollar üstdǝ ǝkillǝm, 

Budaq olub yarpaqlara büküllǝm, 

Şöhrǝt cübbǝsinǝ mǝn bükülmǝrǝm. 

 

Çıxıb Savalana yurduma baxsam, 

Tǝbrizin köksünǝ ulduzlar taxsam, 

Zǝfǝr nǝğmǝsini zildǝn oxusam, 

Mǝn Cavan Hüseynǝm, nakam ölmǝrǝm. 

 

 

OLMASA 

 

Mǝcnun dözǝrdimi hicran qǝhrinǝ 

Ürǝyindǝ bir muradı olmasa? 

Fǝrhad çapardımı Bisütun dağı, 

Şirin kimi sǝrvinazı olmasa? 

 

Hǝqiqi aşıqlar yolundan çaşmaz, 

Gen gündǝ görünüb, dar gündǝ qaçmaz, 

Lalǝlǝr qızarmaz, qönçǝlǝr açmaz, 

Tǝzǝ ilin gözǝl yazı olmasa. 

 

Bülbül cǝh-cǝh vurar gül arasında, 



Şanǝ fǝrǝhlǝnǝr tel arasında. 

Aşıq sevilǝrmi el arasında 

Şirin lǝhcǝ, xoş avazı olmasa? 

 

Aşıq ayrılarmı öz sǝnǝtindǝn, 

Elin söhbǝtindǝn, elin mǝdhindǝn? 

Xalqın qüdrǝtindǝn, el adǝtindǝn 

Kim danışar, xalqı razı olmasa? 

 

Qanadsız şahinlǝr dağlar aşarmı, 

İnsan da vǝtǝnsiz, elsiz yaşarmı? 

Cavan Hüseyn mǝclislǝrdǝ coşarmı, 

Sinǝsindǝ telli sazı olmasa? 

 

 

BİLMƏMİŞƏM 

 

Əğyarları alçaqları yadları 

Heç vǝ`dǝ özümǝ yar bilmǝmişǝm. 

Sultanlara olmamışam sadağa, 

Ağlamaq, sızlamaq, zar bilmǝmişǝm, 

 

Düşmüşǝm tufana, qara, borana, 

Əyilmǝyib aşım qarı düşmana, 

Demişǝm sözümü mǝrdi-mǝrdana, 

Nǝ qorxu nǝ ölüm dar bilmǝmişǝm. 

 

Sinǝmdǝn tökmüşǝm zǝbǝrtac, inci, 

Olmamışam namǝrdlǝrǝ yavıncı. 

Vǝtǝn eşqi olub könlüm sevinci, 

Bundan böyük arzu-var bilmǝmişǝm. 

 

El dǝrdini ürǝyimdǝ çǝkmişǝm, 

Alnımdan tǝr, gözümdǝn nur tökmüşǝm, 

Xǝzan görmǝz barlı bağlar ǝkmişǝm, 

Zǝhmǝti özümǝ ar bilmǝmişǝm. 

 



Hüseynǝm, şöhrǝtli, büsatlı, adlı, 

Qǝlbim hǝrarǝtli, ürǝyim odlu. 

İntiqamdan şirin, vüsaldan dadlı, 

Hǝyat bağlarında bar bilmǝmişǝm. 

 

 

AŞIQLARIN ATASIDIR ƏLƏSGƏR 

 

Nǝ qǝdǝr dünya var, bǝşǝriyyǝt var, 

Günǝş kimi qalasıdır Əlǝsgǝr. 

Aşıq var, sevgi var, saf mǝhǝbbǝt var, 

Mǝhǝbbǝtin badǝsidir Əlǝsgǝr. 

 

Söz mǝhǝki, sǝrrafların ustadı, 

Qızıl sǝhifǝdǝ hǝkk olub adı, 

Könüllǝr sevinci, ağızlar dadı, 

Anaların laylasıdır Əlǝsgǝr. 

 

Sözüylǝ qǝlblǝri edib çıraqban, 

Eşqin bimarına olubdur loğman. 

Kiçik sinǝsindǝ böyük bir ümman, 

Bǝhrlǝrin dalğasıdır Əlǝsgǝr. 

 

Sǝmǝndimi hǝr tǝrǝfǝ çapmışam 

Gövhǝrin mǝ`dǝnin bunda tapmışam. 

Söz mülkündǝ bürcü-qala yapmışam, 

Sözlǝrimin qalasıdır Əlǝsgǝr. 

 

Tükǝnmǝz xǝznǝli, Hatǝm sǝxalı, 

Kǝlmǝsi yaqutdan, dürdǝn bahalı, 

Bu Cavan Hüseynin cahi-cǝlalı, 

Gözlǝrinin şö`lǝsidir Əlǝsgǝr. 

 

 

SÖZ QİYMƏTLİDİR 

 

Yaqutdan, almasdan, dürdǝn, gövhǝrdǝn, 



Anlayan yanında söz qiymǝtlidir. 

Müxǝnnǝtin tirmǝsindǝn, şalından, 

Mǝrdlǝrin geydiyi bez qiymǝtlidir. 

 

Yalançılar dediyindǝn utansa, 

Hǝqiqi sözlǝrin mǝ`nasın qansa, 

Eşq oduna aşiq sǝrasǝr yansa, 

Mǝhǝbbǝt ǝhlinǝ göz qiymǝtlidir. 

 

Cavan Hüseyn sevǝr atı, tüfǝngi, 

Döyüş meydanında eylǝyǝr cǝngi. 

Mǝhǝg zǝri tanır, gözsǝ mǝhǝgi, 

Sǝrraflar yanında göz qiymǝtlidir. 

 

 

İNANMA 

 

İnsan üçün hǝyat baldan şirindi, 

Kim desǝ bu baldan doydum, inanma! 

Gǝnclik özü hǝr vüsaldan şirindi 

Kim desǝ vüsaldan doydum, inanma! 

 

Cavanlıq gözǝldi, qǝdrini bilsǝn, 

Gözǝllǝr dǝstindǝ bir qızılgülsǝn, 

Vǝfalı yar ilǝ danışıb gülsǝn, 

Kim desǝ bu haldan doydum, inanma! 

 

Hüseyn, eşqin sǝmǝndinǝ ol süvar, 

Mǝhǝbbǝt ǝhlinin öz arzusu var. 

Gözǝllǝrin xasından da xası var, 

Kim desǝ gözǝldǝn doydum, inanma! 

 

 

HÜNƏR QALASI 

 

Əmǝyi, zǝhmǝti sevmǝyǝn insan 

Hǝmişǝ yadlara yavıncı olur. 



Loğman da dǝrdinǝ tapmayır dǝrman 

Hǝmdǝmsiz otaqda zarıncı olur. 

 

Hǝr insan qǝlbindǝ min arzu yatır, 

Zǝhmǝt sayǝsindǝ murada çatır. 

Kimlǝr ki tǝrini torpağa qatır, 

Əmǝyin bǝhrǝsi, sevinci olur. 

 

Vǝtǝnin sevmǝyǝn vaxtsız qocalır, 

Könül rübabında "vay" nǝfsǝ çalır 

Xalqın sevǝn, xalq ǝlilǝ ucalır, 

Qolunda qüdrǝtli el gücü olur. 

 

Güzgüdür insana sǝnǝt dünyası, 

O ayna göstǝrir lǝkǝni, pası. 

Sökülmür, dağılmır hünǝr qalası, 

Hǝr tǝmiz ürǝkdǝ bir bürcü olur. 

 

Cavan Hüseyn, sözü ürǝkdǝ bişir, 

Çiy söz yaşamayır, qiymǝtdǝn düşür. 

Sǝnin dǝ beynindǝn gövhǝr yetişir, 

Dodağından düşǝn söz inci olur. 

 

 

ARASINDA 

 

Mǝ`nasız sözlǝri qǝbul etmǝrǝm, 

Cavahir göndǝrsǝn lǝ`l arasında. 

Naşı xǝyyat min don tiksǝ geymǝrǝm 

Göndǝrsǝ dǝ tirmǝ, şal arasında. 

 

Mǝrd igidlǝr ǝldǝn vermǝz fürsǝtin, 

El içindǝ nişan verǝr qüdrǝtin. 

Götürmǝrǝm müxǝnnǝtin minnǝtin, 

Qǝrq olsam dǝryada lil arasında. 

 

Sar görünmǝz şahinlǝrin gözünǝ, 



Mǝrd inanmaz namǝrdlǝrin sözünǝ. 

Alışmaram çuğul, kǝzzab gözünǝ, 

Mǝn özüm bir gözǝl gül arasında. 

 

Bir dǝ qǝm görmǝsin o qǝmli sinǝ, 

Gǝlsinlǝr dostlarım şǝn mǝclisinǝ, 

Bir şair ki, eşqin sǝmǝndin minǝ, 

Deyin o qalarmı çöl arasında? 

 

Cavan Hüseyn kimdǝn küssün, incisin? 

Tanır dostlarının yaxşısın, pisin, 

Seçir sǝrraf kimi sözün incisin, 

Çünki o nǝhǝngdir el arasında. 

 

 

T Ə C N İ S L Ə R 

 

MİN AYA BİLLƏM 

 

Bu nǝ gözǝl gündür, nǝ xoş saatdır, 

Bugünkü günümü min aya billǝm. 

Mǝnim dǝrsim verǝn kamil ustaddır, 

Öyrǝdib, ǝzbǝrdǝn min aya billǝm. 

 

Yar qǝddinǝ geyinibdir acarı, 

Elǝ bil ki, sızıldayır ac arı, 

Arzularım dilim eylǝr açarı, 

Soruşsalar dǝrdim min aya billǝm. 

 

Müxǝnnǝtlǝr oldu mǝndǝn qırağa, 

Mǝrdǝ qoyma, sındır boynun, qır, ağa! 

Cavan Hüseyn yar da atmaz qırağa, 

Yazılıb yazısı min aya billǝm. 

 

 

ÇAL, A ÇAL 

 



Aşıq, götür doqquz telli sazını, 

Ya divani, ya da tǝcnis çal, a çal! 

Düşmǝn üçün seç qılıncın sazını, 

Əsirgǝmǝ, gǝllǝsindǝn çal, a çal! 

 

Yaxşı aşpaz tanır yaxşı düyünü, 

Qǝmli aşiq qǝlbin neçin döyünü? 

Möhkǝm bağla, açılmasın düyünü, 

Bir ilmǝk yox, üçün möhkǝm çal, a çal! 

 

Nǝ vaxtacan fǝlǝk mǝnǝ ax çalar? 

Faydasızdır zǝr-qızıllar, axçalar. 

Cavan Hüseyn, qara xǝttin ağ çalar, 

Deyǝrlǝr ki, qoca aşıq, çal, a çal! 

 

 

ÜZƏ BİLMƏZ 

(Cığalı tǝcnis) 

 

Hǝqiqǝtin elmi dǝryadan dǝrin, 

Naşı qǝvvas orda bil, üzǝ bilmǝz! 

Mǝn aşiqǝm, üz barı, 

Canan, gǝldi üz barı, 

Azad bağda gül açıb, 

Nazlı dilbǝr, üz, barı! 

Kamil bağban açıb bağların dǝrin, 

Namǝrdlǝr bağlardan gül üzǝ bilmǝz! 

 

Mǝ`rifǝt lazımdır ata-anadan, 

Gǝrǝk ki, dǝrk etsin hǝr ağlı nadan. 

Aşiq deyǝr nǝ danǝ, 

Sirrin vermǝ nadanǝ! 

Axtardım nǝ gül tapdım, 

Viran bağda nǝ danǝ. 

Könül tapıb hǝmdǝmini nǝ danǝ, 

Ölüncǝn ayrılmaz, ǝl üzǝ bilmǝz. 

 



Cavanam, bu yerdǝ gözǝldir halım, 

Dǝrs verib mǝnǝ dǝ dǝrin bir alim. 

Mǝn aşiqǝm, alimdir, 

Zaman mǝnǝ alimdir. 

Gözüm gördü, şad oldum, 

Azad ana elimdir. 

Gül-çiçǝklǝ bǝzǝnibdir mahalım, 

Xǝzan poza bilmǝz, yel üzǝ bilmǝz! 


